
 «Հայաստանի Հանրապետության կառավարության և Բելառուսի Հանրապետության կառավարության միջև եկամուտների և գույքի կրկնակի հարկումը բացառելու և հարկումից խուսափելը կանխելու վերաբերյալ» Համաձայնագրում փոփոխություններ կատարելու մասին» Արձանագրության նպատակահարմարության վերաբերյալ

«Հայաստանի Հանրապետության կառավարության և Բելառուսի Հանրապետության կառավարության միջև եկամուտների և գույքի կրկնակի հարկումը բացառելու և հարկումից խուսափելը կանխելու վերաբերյալ» համաձայնագիրը ստորագրվել է դեռևս 2000 թվականին և գործում է 2002 թվականի հունվարի 1-ից:
Սակայն 2000 թվականից ի վեր Հայաստանի Հանրապետության հարկային համակարգում տեղի են ունեցել փոփոխություններ, ուստի անհրաժեշտություն է առաջացել վերանայել նշյալ համաձայնագրով ամրագրված որոշակի դրույթներ: Միաժամանակ, Արձանագրության նախագծով առաջարկվող փոփոխության նպատակը համաձայնագրի դրույթների համապատասխանեցումն է Տնտեսական համագործակցության և զարգացման կազմակերպության (ՏՀԶԿ) կողմից մշակված հարկային կոնվենցիայի 2010 թվականի մոդելային տարբերակին, որը կրկնակի հարկումը բացառելու մասին համաձայնագրերի կնքման ժամանակ հանդիսանում է որպես հիմնական տիպային մոդել:  
«Հայաստանի Հանրապետության կառավարության և Բելառուսի Հանրապետության կառավարության միջև եկամուտների և գույքի կրկնակի հարկումը բացառելու և հարկումից խուսափելը կանխելու վերաբերյալ» Համաձայնագրում փոփոխություն կատարելու մասին» Արձանագրության նախագիծը բաղկացած է 19 հոդվածից:
Արձանագրությամբ նախատեսվում է փոփոխել իրավաբանական անձանց` կրկնակի ռեզիդենտ հանդիսանալու դեպքում հարցի կարգավորումը, մասնավորապես այն դեպքում, երբ նույն իրավաբանական անձը երկու Պայմանավորվող պետություններում էլ ճանաչվում է որպես ռեզիդենտ, ապա ռեզիդենտության որոշման պայման կհանդիսանա վերջինիս փաստացի ղեկավարման գտնվելու վայրը: Վերը նշվածի համատեքտում, Արձանագրությամբ «փաստացի ղեկավարման վայր», ինչպես նաև «ձեռնարկություն», «ձեռնարկատիրական գործունեություն» «մասնագիտական ծառայություններ» տերմիններին տրվել են համապատասխան բացատրություններ: Մասնավորապես, փաստացի ղեկավարման վայր է համարվում այն վայրը, որտեղ իրականացվում է փաստացի կառավարումը և հսկողությունը ընկերության նկատմամբ և (կամ) որտեղ ընդունվում են բարձրաստիճան մակարդակով կարևոր հարցերով որոշումներ, որոնք էական նշանակություն ունեն ընկերության կառավարման համար:
Հաշվի առնելով տեղեկատվական տեխնոլոգիաների ներկայիս զարգացման միտումները` համաձայնագրով սահմանված «ռոյալթի» տերմինի սահմանումը լրացվել է «համակարգչային ծրագրեր» բառերով:
Միաժամանակ, համաձայնագրի «Անկախ անձնական ծառայություններ» հոդվածը չեղյալ է համարվել` համապատասխանեցվելով ՏՀԶԿ-ի տիպային մոդելին և հաշվի առնելով այն, որ նշված ծառայությունների հարկման սկզբունքները չեն տարբերվում համաձայնագրի «Մշտական հաստատություն» հոդվածում սահմանված հարկման սկզբունքներից:
Համաձայնագիրը լրացվել է նոր «Պրոֆեսորներ, դասախոսներ և հետազոտողներ» հոդվածով, որով սահմանվում են նշված անձանց հարկման առանձնահատկությունները: 
Համաձայնագրի «Տեղեկությունների փոխանակում» հոդվածի դրույթները համապատասխանեցվել են ՏՀԶԿ-ի կողմից մշակված կրկնակի հարկման համաձայնագրի 2010 թվականի մոդելին: Առաջարկվող փոփոխությամբ հստակեցվում են բանկային ոլորտին (բանկային գաղտնիք) վերաբերվող, ֆինանսական հաստատությունների տրամադրության տակ գտնվող տեղեկությունների փոխանակման և դրանց կիրառման եղանակները: Արձանագրության նույն հոդվածով նախատեսվում է նաև դրույթ, համաձայն որի պետություններից որևէ մեկի կողմից որևէ տեղեկության վերաբերյալ պահանջի ներկայացման դեպքում, մյուս պետությունը պարտավորվում է, անկախ իր` այդ տեղեկության նկատմամբ ունեցած հետաքրքրության, իրեն հասանելի բոլոր միջոցներով ձեռք բերել այդ տեղեկությունը և ներկայացնել մյուս կողմին:

